
MINUTI

Il-Minuti tal-Laqgħa Nru 19 li saret fis-6 ta’ Ġunju, 2016 kienu konfermati.

ECONOMIC VISION FOR MALTA 2014 - 2020

IĊ-CHAIRMAN (Onor. Silvio Schembri): Ngħaddu issa għall-item prinċipali fuq l-aġenda tagħna li hija preżentazzjoni mill-Kamra tal-Kummerċ, Intrapriżi u Industrija dwar id-dokument Economic Vision for Malta 2014-2020. Għaldaqstant nilqa’ magħna lid-delegazzjoni mill-Kamra tal-Kummerċ. Din il-laqgħa saret fuq talba tal-Onor. Claudio Grech, li xtaq li dan id-dokument interessanti jitressaq għad-diskussjoni ta’ dan il-Kumitat u għalhekk nirringrazzjah tal-proposta tiegħu. Magħna llum għandna lis-Sur Anton Borg, President, is-Sur Frank Farrugia, Viċi President, is-Sur Kevin Borg, Direttur Ġenerali u s-Sur Edward Bonello, Manager tal-komunikazzjoni tal-Kamra tal-Kummerċ, Intrapriża u Industrija. Sinjuri f’idejkom.

IS-SUR ANTON BORG (President tal-Kamra tal-Kummerċ, Intrapriża u Industrija): Sur President, nirringrazzjakom tal-istedina biex illum il-Kamra tal-Kummerċ tippreżenta d-dokument tagħha intitolat Economic Vision for Malta 2014-2020. Fl-2013, taħt il-predeċessur tiegħi, il-Kamra tal-Kummerċ ħasset il-bżonn li tħejji pjan ekonomiku għall-pajjiż għax kien se jintemm iċ-ċiklu tal-Vision 2015 u għax il-pajjiż kien se jibda jibbenefika minn perjodu ġdid ta’ finanzjament mill-Unjoni Ewropea 2014-2020. Ħassejna wkoll li kien wasal iż-żmien li l-Kamra tal-Kummerċ tkun proattiva u toħroġ hi stess b’dak li sejjaħna business agenda lill-Gvern minflok ma tilqa’ aġenda mill-Gvern għall-business. 

Għal dan il-għan waqqafna think tank ta’ 20 chairpersons u CEOs tal-ikbar kumpaniji fil-pajjiż, li flimkien magħhom ingħaqad ir-Rettur tal-Università. Dan id-dokument ħa sena u nofs sabiex jitfassal u jiddistingwi ruħu minn oħrajn għax ma ġiex miktub minn ekonomisti imma minn protagonisti tal-kummerċ u l-industrija f’pajjiżna. Hawnhekk nissuġġerixxi li nagħmlu l-preżentazzjoni tad-dokument u mbagħad wara ngħid kelmtejn jien.  

IS-SUR KEVIN J BORG (Direttur Ġenerali tal-Kamra tal-Kummerċ, Intrapriża u Industrija): Se ngħaddi għall-ewwel slide tal-preżentazzjoni, li hija waħda mill-iktar slides importanti għax kif qed taraw minn dan id-diagram, juri l-mod ta’ kif inhu strutturat id-dokument tagħna Economic Vision for Malta 2014-2020. Nibda biex ngħid li l-oġġettivi prinċipali tad-dokument joħorġu mill-mission statement li fih dawn is-seba’ oġġettivi prinċipali. Id-dokument jelenka mbagħad 11-il settur ekonomiku li fuqhom għandu jiffoka pajjiżna, bir-riżorsi eżistenti li għandu jew li jista’ jkollu, imma ma jieqafx hemm. Kif qal il-President qabli, dan id-dokument jgħaddi biex jelenka mbagħad sitt rekwiżiti fundamentali, li aħna qegħdin insejħulhom policy fundamentals, li huma bżonnjużi sabiex jirnexxu l-miri settorjali li għamilna għal kull wieħed mill-11-il settur.  Dawn is-sitt fundamentals huma elaborati aktar fl-aħħar parti tad-dokument, fejn dawn jittraduċu ruħhom fi 52 rakkmandazzjoni differenti.  

Ngħaddi issa għall-mission statement tad-dokument, li ttraduċejtu bil-Malti għall-fini tal-preżentazzjoni tal-lum. Il-viżjoni hija għal ekonomija ffokata, diversifikata u ta’ suċċess, ekonomija ta’ kwalità għolja li tkun sostnuta u xprunata minn settur privat dinamiku, produttiv u innovattiv, li għandu ħila jippożizzjona lil Malta bħala hub globali ta’ kummerċ u investiment u li jwassal għal prosperità akbar fil-pajjiż. Il-bottomline tad-dokument tagħna hu li jkollna ekonomija dejjem iktar kompettitivà, b’riżultati ta’ prosperità li jitgawdew minn kulħadd. M’aħniex ngħidu kompettitività akkost tal-ispejjeż jew tal-pagi imma qed ngħidu titjib fil-kompettitività għax intejbu l-kwalità, il-ħiliet u l-innovazzjoni, biex flimkien, dawn kollha jippermettulna li fuq livell internazzjonali nkunu nistgħu nikkompetu fuq bażi iktar soda u mhux biss fuq il-prezz.  

Konxju li ma tantx għandi ħin imma jekk nista’ mmur ftit fuq il-key words li għandna f’din il-viżjoni taraw li aħna qed ngħidu “iffokati” għax f’pajjiżna, kif inhu fil-pajjiżi kollha l-oħra imma b’mod speċjali għalina minħabba ċ-ċokon tagħna, ir-riżorsi huma limitati u m’għandniex nipprovaw naqdu lil kulħadd f’kollox. Irridu nikkonċentraw ir-riżorsi tagħna fejn l-iktar li nistgħu nġibu l-aħjar riżultati. Fuq il-kelma “diversifikati” ma naħsibx li hemm għalfejn nelabora. Ovvjament we have weathered the worst storms għax għandna firxa wiesa’ ta’ setturi. Meta nitkellmu fuq “suċċess” dan jiddependi fuq kemm il-pajjiż jirnexxilu jġib partnership bejn is-settur pubbliku u s-settur privat, biex wieħed ikun l-enabler tal-ieħor.  

Kif għedt aktar qabel, aħna għamilna enfasi kbira fuq il-kwalità u qed nagħmlu appell  lis-sħab soċjali biex ikun hemm promozzjoni akbar għall-kultura ta’ eċċellenza fost il-popolazzjoni u fuq kollox, neliminaw il-mentalità ta’ kollox jgħaddi fil-pajjiż. Hawnhekk ħarisna lejn best practice models bħalma huma l-Qatar, Dubai u Singapore. Ovvjament m’iniex se nidħol f’ħafna dettall hawnhekk. Qegħdin nimmiraw li jkollna produttività akbar billi jkun xprunat mill-iżvilupp tal-kapital uman fil-ħiliet u nkunu innovattivi permezz ta’ riċerka u żvilupp u l-kummerċjalizzazzjoni tagħhom issir parti mis-sisien tal-ekonomija Maltija.  

Meta tgħaqqad kollox flimkien, minħabba ċ-ċokon ta’ pajjiżna, fid-dokument tagħna se ssib words to the effect of internationalise or perish għax aħna żgħar wisq u għalhekk irridu nkunu parti integrali mill-ekonomija globali. U l-pajjiż irid jippożizzjona ruħu bħala hub Mediterranju u globali li għandu jkun il-post preferut ta’ min jagħmel il-kummerċ.  Il-kelma “Malta” għandha ssir sinonima mal-eċċellenza, però dan jirrikjedi vjaġġ ta’ trasformazzjoni li jkun sostenibbli, ippjanat u immaniġġjat b’reqqa kbira. Ħalli ngħaddi malajr biex nelenka l-11-il settur li elenkajna fid-dokument tagħna.  

Dawn il-11-il settur joħorġu mis-seba’ setturi li diġà kien hemm eżistenti u li aħna żammejniehom fil-Vision 2015 u li issa komplejna nżidu magħhom. Dawn huma s-settur tas-servizzi finanzjarji, l-ICT inkluż id-digital gaming, il-filming bħala parti mis-settur kreattiv, il-live sciences, it-trasport marittimu u l-loġistika avvanzata, l-avjazzjoni u l-parti loġistika tagħha, it-turiżmu, il-green economy and low carbon economy, is-servizzi tas-saħħa, is-servizzi edukattivi u l-manifattura avvanzata. M’għandix ċans nidħol f’ħafna dettall ta’ kull settur, però għal kull settur għamilna l-miri u l-opportunitajiet, jiġifieri minn fejn tlaqna u l-mira tagħna għal kull wieħed minn dawn is-setturi. 

Kif għedt mhux se nidħol fihom kollha però f’dak li għandu x’jaqsam mas-servizzi finanzjarji, waħda mill-miri li fassalna hawnhekk hija li permezz tar-riżorsi li diġà għandna eżistenti f’Malta fis-settur tas-servizzi finanzjarji, jiġifieri l-konsulenti, accountants, avukati u nies professjonali oħra, ikun jista’ jiġi mwaqqaf regional financial district li jservi lir-reġjun tal-Mediterran. Bħala wieħed mis-servizzi li joffri dan ir-regional financial district ikun hemm sistema ġuridika, iddedikata lis-servizzi finanzjarji u li għandha teżisti side by side mas-sistema lokali li taqdi l-bżonnijiet lokali ta’ kuljum. Dan is-servizz ikun iddedikat lill-kumpaniji internazzjonali jew kumpaniji multinational li jkunu jistgħu jagħżlu lil Malta biex isolvu s-civil and commercial disputes li jista’ jkollhom. U din tista’ tkun cost effective ħafna aktar milli kieku marru pereżempju fl-Ewropa jew fil-pajjiż tal-Gulf.  

Jekk wieħed jitkellem fuq is-settur tal-ICT, il-mira prinċipali hawnhekk hija li we step up a gear, li nħajru trasformazzjoni fost il-kumpaniji lokali tal-ICT biex jinvestu fl-R&D u joħolqu intellectual property u jkunu jistgħu jbigħu branded products u ovvjament ikunu qegħdin jikkreaw prosperità ħafna iktar milli jekk jagħżlu s-subcontracting. Dan għaliex is-subcontracting huwa competing on a per hour fee u jekk tibni l-brand u tibni l-valur wara l-brand tiegħek, inti tkun tista’ tagħmel l-affarijiet iktar b’mod sostenibbli.  Mhux se nidħol fil-filming u fil-live sciences minħabba l-kwestjoni tal-ħin.  

F’dak li għandu x’jaqsam mal-green and low carbon biżżejjed ngħid li hawnhekk qegħdin nipproponu li jiġi kkreat settur ekonomiku ġdid. Ħarisna lejn il-best practices ta’ Aruba, li hija kolonja Olandiża fil-Karibew, u għandha karatteristiċi simili anke fid-daqs ta’ pajjiżna.  Fit-turiżmu aħna xtaqna u nixtiequ li through a better service culture terġa’ tneħħi dik il-mentalità ta’ kollox jgħaddi u li we step up a gear and move up the value chain. F’dak li għandu x’jaqsam mas-servizzi tas-saħħa u mas-servizzi edukattivi se nittrattahom flimkien għax bħalma għandna fis-settur finanzjarju, fejn diġà għandna l-qafas għax diġà għandna r-riżorsi tajbin li nistgħu nibnu fuqhom, kemm bħala tobba, u kemm bħala nies professjonali fis-saħħa. L-istess fl-edukazzjoni.  

Meta niġu għall-manifattura ħejjejna pjan strateġiku li huwa separat għall-Economic Vision imma huwa parti integrali mill-Economic Vision, li kien l-Industrial Policy for Malta. Fi ftit kliem dan huwa maqsum f’long-term and short-term objectives. F’dak li għandu x’jaqsam max-short-term objectives nixtiequ li jkun hemm tisħiħ fl-appoġġ u inċentivi għall-investiment, links ta’ trasport effiċjenti u kompetittiv, ħaddiema bil-ħiliet neċessarji u kondizzjonijiet tax-xogħol li jirriflettu r-realtajiet kompettitivi internazzjonali kif ukoll provvista ta’ enerġija stabbli u b’tariffi kompetittivi. Kif nafu t-tariffi, għalkemm niżlu fl-aħħar żmenijiet, imma dawk industrijali għadhom għoljin meta pparagunati ma’ postijiet oħra fl-Ewropa. 

Meta nidħlu għall-medium and long-term objectives qegħdin nitkellmu fuq żvilupp iktar avvanzat ta’ clustering, edukazzjoni u taħriġ, fuq riċerka u innovazzjoni u appoġġ għall-operaturi lokali biex isibu swieq barranin ġodda. In the meantime l-aħħar biċċa żviluppat ruħha fi Trade Malta li kienet waħda mir-rakkmandazzjonijiet tagħna. Kif għedt aktar qabel id-dokument tagħna jiddifferenzja ruħu minn dokumenti oħra għax we do not just list is-setturi li qegħdin nimmiraw li Malta għandha timraħ fihom imma qegħdin nelenkaw ukoll il-fatturi fundamentali li għandna bżonn biex naslu għal dawk il-miri settorjali li semmejna.  

Dawn is-sitt fatturi huma li niżguraw il-ġid ekonomiku, li nrawmu l-iżvilupp uman, li nappoġġjaw l-iżvilupp kontinwu fin-negozju tal-intrapriża, li nibnu infrastruttura innovattiva, li ninvestu fl-infrastruttura u fl-ambjent u li noħolqu sħubija bejn il-Gvern u l-intrapriża. Dawn is-sitt fatturi fundamentali jittraduċu ruħhom fi 52 rakkmandazzjoni.  Hawnhekk se nipprova nelenkahom kollha għax naħseb li bħala leġiżlaturi tal-pajjiż u anke bħala rappreżentanti tal-poplu tistgħu tkunu kruċjali sabiex iddaħħlu miżuri bħal dawn li semmejna. Mhux se nidħol fid-dettall imma se nelenkahom waħda waħda.  

L-ewwel rakkmandazzjoni hija l-iktar waħda importanti u għalhekk aħna, kif semma l-president fl-introduzzjoni tiegħu, għamilna żgur li dan nippreżentawh qabel ma nippubblikawh, kemm lill-Prim Ministru kif ukoll lill-Kap tal-Oppożizzjoni. Fil-fatt l-ewwel rakkmandazzjoni hija li jkompli jonqos il-partiġġjaniżmu politiku f’kull suġġett li għandu x’jaqsam mal-ekonomija u mal-prijoritajiet finanzjarji tal-pajjiż. It-tieni rakkmandazzjoni hija li tissaħħaħ l-MCESD, li jingħata valur aħjar għall-pajjiż min-nefqa pubblika, li jkun hemm kompetizzjoni xierqa u ġusta fil-kummerċ, u din kienet il-preżentazzjoni preċedenti li għamilna f’dan il-Kumitat.  Li jkun hemm l-implimentazzjoni tar-riformi meħtieġa fl-oqsma tas-saħħa u tal-edukazzjoni. 
It-tisħiħ fl-investiment nazzjonali fl-infrastruttura, teknoloġija u l-amministrazzjoni pubblika. Prijorità għat-tkabbir, xprunat mill-produttività. It-tisħiħ fil-qafas tal-imputation tax. Aġġornament fis-sistema edukattiva. Koperazzjoni iktar mill-qrib bejn is-setturi tan-negozju u l-edukazzjoni, il-famuża link bejn l-academia u l-labour market. Is-sħab soċjali għandhom iħajru ħaddiema b’ħiliet bażiċi biex itejbu l-ħiliet tagħhom. Ir-riforma fis-sistema tal-istipendji biex jorbtu mal-employability index u mal-bżonnijiet fis-suq tax-xogħol. Ir-reviżjoni tal-politika tal-immigrazzjoni, immirata lejn l-attrazzjoni ta’ talenti meħtieġa fil-pajjiż. Kontribuzzjoni iktar effettiva mill-immigranti irregolari. 

Is-sħab soċjali kollha bejniethom għandhom jippromwovu kultura ta’ eċċellenza fil-pajjiż. Appoġġ għan-negozji li jiksbu standards ta’ kwalità rikonoxxuti internazzjonalment. Id-dipartimenti tal-Gvern għandhom jitmexxew skont KPIs.  Importanza ikbar għal kriterji ta’ kwalità fit-tenders tal-Gvern. Il-formola tal-COLA għandha tkun aġġornata biex tinkludi wkoll il-kejl tal-produttività. Li tiġi evitata kwalunkwe żieda mhux iġġustifikata fil-paga minima. Li tiġi assigurata flessibilità fil-liġijiet tax-xogħol. Assigurazzjoni ta’ infurzar ġust u proporzjonali fil-liġijiet tax-xogħol.  Titjib fil-klassifikazzjoni ta’ Malta fil-lista tal-Bank Dinji għan-negozji faċli.  

Hawnhekk naraw kif dawn ir-rakkmandazzjonijiet jistgħu jorbtu mal-miri settorjali għax ma jistax ikollok ranking baxx ħafna fl-ease of doing business tal-Bank Dinji u fl-istess ħin tipprova tagħmel dik il-biċċa xogħol li semmejt tas-servizzi finanzjarji. Li tiġi indirizzata l-ineffiċjenza fl-Enemalta u l-ispiża tal-Enemalta m’għandhiex tgħaddi fuq in-negozju.  Li jkun hemm rati tad-dawl orħos u komparabbli ma’ dawk fl-Ewropa għan-negozji. Użu kompetittiv tal-interconnector tad-dawl bħala sors ta’ enerġija, u li allura nixtru mill-interconnector meta l-iktar li jaqblilna li nixtru u allura meta r-rati jkunu baxxi iktar minn dawk li nistgħu nipproduċu f’Malta. 

Aktar fondi tal-Unjoni Ewropea biex jgħinu lill-intrapriżi jinvestu f’effiċjenza akbar fl-użu tal-enerġija u fil-ġenerazzjoni ta’ enerġija rinnovabbli. Li tiġi indirizzata s-sostenibilità tal-ilma. Li jiġu introdotti skemi ta’ self mingħajr garanzija għan-negozji ż-żgħar. Li jiġi mniedi l-export credit guarantee scheme. Li jkun hemm sħubija bejn il-Kamra tal-Kummerċ u l-Gvern bħala public private partnership għall-promozzjoni internazzjonali tas-servizzi u l-prodotti Maltin. Li jkun hemm PPPs oħra biex jgħinu setturi ekonomiċi oħra, fosthom l-SMEs. Li jiġi mwaqqaf ċentru ta’ riċerka u innovazzjoni għar-riċerka applikata fuq il-produttività. Li Malta tistabbilixxi ruħha bħala living lab. Li jkun hawn metodi ta’ finanzjamenti innovattivi biex jikkumplimentaw dawk tradizzjonali. Network formali ta’ business angles, equity financing u inizjattivi simili. Li jiġu stabbiliti hubs ta’ riċerka biex jiġu kkreati komunitajiet lokali ta’ riċerka. 

Reviżjoni mill-qigħ tal-qafas tal-kurrikulu nazzjonali. Li tiġi kkreata strateġija għall-infrastruttura li twassal sal-2030. Li jiġi żgurat investiment pubbliku li jkun tassew produttiv u li jikkontribwixxi lejn titjib fil-kapaċità produttiva tal-pajjiż. Li l-investiment pubbliku fl-infrastruttura ma jżidx id-dejn bħala proporzjon mal-GDP. Li l-investiment fl-infrastruttura tal-enerġija għandu jippreċedi ż-żieda fid-domanda ħalli b’hekk tiġi assigurata stabilità fil-provvista. 

Li jsir programm ta’ riġenerazzjoni urbana biex jiġi minimizzat il-bżonn ta’ bini f’żoni ODZ. Li tiġi ristrutturata l-Korporazzjoni għar-Riġenerazzjoni tal-Port il-Kbir biex issir Korporazzjoni għall-Iżvilupp Urban u b’hekk ikun jista’ jittejjeb l-użu ta’ bini eżistenti bħala retrofitting. Deċiżjonijiet ambjentali fiż-żmien preżenti m’għandhomx jittieħdu a skapitu tal-ġenerazzjonijiet futuri. Il-Gvern m’għandux jibqa’ operatur ekonomiku fis-settur tal-ambjent u jieħu rwol regolatorju. Li jsir studju dwar il-ħiliet tal-ħaddiema fis-servizz pubbliku biex ikunu jistgħu jiġu allokati b’mod iktar effiċjenti. Li titnieda riforma fis-settur pubbliku bl-iskop li dan jikkumplimenta aħjar il-kapaċità produttiva tal-pajjiż.  Li s-settur pubbliku jsir is-sieħeb tal-kummerċ u tal-intrapriża u ssir riforma fis-sistema tal-qrati biex tikkumplimenta aħjar il-bżonnijiet tan-negozju.  

IĊ-CHAIRMAN: Grazzi. Issa se ngħaddi għal round mistoqsijiet min-naħa tal-Membri u mbagħad wara tkunu tistgħu twieġbu l-mistoqsijiet li jkunu sarulkom u tagħmlu wkoll ir-rimarki konklussivi tagħkom. L-Onor. Claudio Grech.  

ONOR. CLAUDIO GRECH: Sur President, nirringrazzja lir-rappreżentanti kollha tal-Kamra tal-Kummerċ għal din il-preżentazzjoni. Naħseb li dan huwa l-mezz ta’ kif għandna nibdew resqin lejn il-politika ekonomika ta’ pajjiż, b’mod partikolari tagħna. Il-politika ekonomika mhijiex xi ħaġa tal-Gvern biss imma hija xi ħaġa tal-pajjiż. U aktar ma jgħaddi ż-żmien iktar qed jinħoloq il-bżonn li l-istakeholders prinċipali, li għandhom subagħhom fuq il-polz tal-industrija, iridu jkunu iktar involuti fid-deċiżjonijiet li jittieħdu fl-ambitu leġiżlattiv, fl-ambitu politiku u fl-ambitu governattiv.  

Naħseb li dan il-Kumitat huwa veikolu li, kif irreferejt għal waħda mill-ewwel action lines li semmejt inti, dejjem ħadem fuq metodu raġonevoli, fuq metodu iktar tekniku milli affarijiet oħra. U naħseb li intom, bħala Kamra tal-Kummerċ, għandkom tużaw dan il-Kumitat ħafna iktar biex il-proposti u l-ideat li jkollkom tressquhom hawnhekk, fejn għandkom forum li fih għandek l-istakeholders ewlenin mill-eżekuttiv imma wkoll mill-Oppożizzjoni, li jistgħu jappoġġjaw l-ideat u l-proposti li jkollkom. Issa minn meta ppubblikajtu dan id-dokument, li issa ilu ftit żmien mhux ħażin li ħareġ, kien hemm xi follow-up fuqu min-naħa tagħkom? Qegħdin iżżommu track tas-setturi li ressaqtu x’sar fihom jew x’jonqos li jsir fihom? Dak li ressaqtu kemm qed tarawh li qed jimplimenta ruħu fis-suq? Mhux neċessarjament mill-Gvern biss imma anke mis-settur privat għax dak li ssemmu mhux biss huwa xi ħaġa li jrid jagħmel il-Gvern.  

It-tieni mistoqsija tiegħi hija din; li kieku kellkom tirrikmandaw lil dan il-Kumitat l-iktar żewġ miżuri li intom taraw li huma importanti fix-xenarju ekonomiku eżistenti, liema taħsbu li l-leġiżlaturi għandhom jimbottaw ‘il quddiem biex naraw dan il-pjan jieħu iktar il-ħajja? It-tielet mistoqsija; fl-andament ekonomiku, li lkoll nafu li għandna andament ekonomiku ġeneralment pożittiv, intom qegħdin taraw xi sfidi ekonomiċi li temmnu li aħna għandna naħsbu għalihom jew nippreparaw għalihom? U finalment, kif intom qed taraw l-andament tal-investiment fl-oqsma li m’għandhomx x’jaqsmu mas-servizzi finanzjarji u allura fl-industrija produttiva, b’mod partikolari fil-manifattura? Kif qegħdin taraw dak l-andament bħalissa? Imma aktar importanti milli kif inhu bħalissa, kif qed taraw l-outlook going forward? Grazzi.  

THE CHAIRMAN: Grazzi. L-Onor. Charlò Bonnici.  
ONOR. CHARLÒ BONNICI: L-ewwel nett nixtieq nirringrazzjakom tad-dokument u tal-preżentazzjoni li ressaqtulna. Min-naħa tiegħi se niffoka ftit fuq ir-rakkmandazzjonijiet u l-osservazzjonijiet li għamiltu f’dak li huwa kapital uman. Naqbel magħkom li jekk irridu nassiguraw li jkun hawn tkabbir ekonomiku kontinwu rridu nkomplu ninvestu f’dak li huwa taħriġ u edukazzjoni tal-ħaddiema Maltin imma, kif tafu intom, kull min jaħdem f’dan il-qasam hemm diffikultà kbira biex ċerti setturi jsibu ħaddiema Maltin imħarrġin. 

Ħafna drabi qed naraw li qed jiżdied ir-reklutaġġ ta’ ħaddiema barranin u m’hemmx għażla oħra bid-diffikultajiet kollha li jġibu magħhom, speċjalment meta tiġi biex timpjega minn pajjiżi mhux Ewropej. Hemm burokrazija enormi, li parti minnha hija neċessarja, però għandek parti oħra li wieħed jista’ jindirizzaha, u naf li sal-lum stess kien hemm laqgħa tal-MEA mal-Ministri konċernati sabiex wieħed ikompli jidħol f’dan is-suġġett. Forsi tajjeb li nistaqsikom ftit il-ħsebijiet tagħkom dwar x’jista’ jsir iktar biex il-ħaddiema Maltin jiġu mħarrġa. Pereżempju, intom kuntenti b’dak li qed tagħmel l-MCAST, bir-rabta bejn l-MCAST u l-Università u anke setturi oħrajn ekonomiċi fil-pajjiż sabiex nassiguraw li ċerti problemi f’setturi partikolari jiġu indirizzati permezz ta’ iktar rabta intima bejn dawn is-setturi edukattivi u ekonomiċi?  

Naqbel ħafna ma’ proposta li għamiltu dwar ħidma flimkien bejn l-intrapriżi, trade unions u l-Gvern sabiex dawk li jaqilgħu l-inqas jiġu megħjuna jitħarrġu sabiex tagħtihom l-għodda meħtieġa biex jaqilgħu paga diċenti, u allura paga li hija aktar mill-paga minima. Nafu lil diversi li qed jagħmluha llum għax ċerti setturi, bħas-settur tal-kura tas-saħħa, u setturi oħrajn, kważi saret ta’ bilfors li jrid ikollok ċerta livell, mill-inqas level 3, u ħafna drabi jispiċċaw joħorġu l-flus minn buthom biex jagħmlu dan. Taħsbu li qed indumu ħafna biex pereżempju, ċerti fondi tal-Unjoni Ewropea jingħataw? Pereżempju kellek it-TAF, li issa jidhirli qed tissejjaħ Investing in Skills, li qed ikun hemm posponiment kontinwu tagħha. Din filli kellha tkun available għall-intrapriża quarter 1, quarter 2, issa milli jidher quarter 3 se tinqabeż ukoll u issa qed tissemma quarter 4. Taħsbu li dan il-posponiment qed ikun ta’ xkiel għall-intrapriża biex tagħmel din l-inizjattiva tant importanti li qed issemmu intom? Grazzi.  

IĊ-CHAIRMAN: Grazzi. Il-Ministru Edward Scicluna. 

ONOR. EDWARD SCICLUNA (Ministru għall-Finanzi): Sur President, m’hemm l-ebda dubju li dan id-dokument ftit fih li ma tistax taqbel miegħu b’mod ġenerali. Naħseb li nies ta’ esperjenza fin-negozju, li huma mifruxa ma’ kull settur, ma setax jonqos li meta jiġu ssikkati biex jaħsbu fil-fond dwar kif kieku jpoġġu din il-viżjoni, naħseb li rnexxielhom jaslu għaliex proprju dan id-dokument laqat il-musmar fuq rasu. Kieku jkollok viżjoni komprensiva, dawn huma l-punti. U hemmhekk ma jistax ikun li jkun hemm xi disagreement.  

Huwa dokument strateġiku u intenzjonat li ma jkunx dokument ekonomiku, xjentifiku jew tekniku. Ma kienx l-iskop ta’ dan id-dokument li jkun hekk, però l-verità hi li ma kienx hemm bżonn għax nies ta’ esperjenza twila, li l-ħobż tagħhom jiddependi mir-riżultati u mis-settur privat, naħseb li l-evalwazzjoni jagħmluha kuljum, għal kull ġurnata tas-sena u għal kull sena ta’ ħajjithom li jkunu fin-negozju. U allura l-evalwazzjoni teknika tkun diġà saret u allura dan id-dokument huwa riflessjoni ta’ evalwazzjoni li diġà saret.  

Issa fejn irridu mmorru – u hawnhekk naqbel mal-kollega tiegħi – dwar il-moniteraġġ u dwar what is next? Naħseb li bħalma ngħidu li hemm tip ta’ management li ngħidulu management by exception, jiġifieri tant għandek punti li trid tkun il-gvern, bil-ministeri kollha u xorta ma jlaħħaqx ma’ programm bħal dan, bil-viżjoni li fih. Allura ma tistenniex kwalunkwe organizzazzjoni kbira u serja li trid tlaħħaq miegħu. Għalhekk naħseb li l-istep forward huwa li tara x’inhuma l-prijoritajiet fl-operat tal-Gvern li mhux qed jingħataw attenzjoni biżżejjed għalihom. Meta tara l-operat tal-Gvern, li kieku jkollok tagħżel l-iktar item li tħossu li huwa nieqes, jew għax il-Gvern ma jarahx, jew inkella għax il-pajjiż huwa hekk, naħseb li jkun ta’ utilità li l-Kamra tal-Kummerċ tiffoka fuqu għal dik is-sena jew għal dawk is-sitt xhur u toħloq diskussjoni hawnhekk fuqu. 

Il-pajjiż hekk irid jimxi. Jiġifieri fejn l-affarijiet mexjin bejn wieħed u ieħor tajjeb, inutli toqgħod issemmih, tagħtih l-importanza u taħli l-ħin fuqu għax dak għaddej u miexi tajjeb. Aħna rridu naraw dak li mhux miexi tajjeb jew inkella naraw x’inhuma l-isfidi jew it-theddid għax dawk huma perikolużi. Jekk wieħed jara theddida fil-kompettitività, irid jiffoka fuqha u jara minn fejn ġejja. U hemmhekk bilfors tridu tqabbdu lil xi ħadd biex jagħmel ftit ġbir ta’ informazzjoni, forsi kwantitattiva, to prove the point, u biex lill-Gvern u lill-Oppożizzjoni, u lil kulmin jinteressah, tiġbidlu l-attenzjoni b’mod l-iktar qawwi mhux biss bil-kliem ... Issa naf li kull kelma hawnhekk tiswa u ma jfissirx li taqbel ma’ kollox għax inti dejjem għandek aktar minn nuċċali wieħed u jista’ jkun li dak in-nuċċali mhux bħan-nuċċali tiegħek. Filwaqt li nirrispetta dawn ir-rakkmandazzjonijiet kollha, naħseb li issa rridu nibdew nimxu ‘l quddiem u niffokaw fuq dawk is-setturi li għal xi raġuni jew oħra, bħala pajjiż - mhux qed ngħid il-Gvern jew l-Oppożizzjoni – ma tantx niffokaw fuqhom. 

Jekk taqraw il-gazzetti bħalma naqrahom jien taraw li l-editorjali huma li huma, u xi ftit jew wisq dejjem tara l-istess stil. Kultant jiġu Maltin li jkunu studjaw barra u jkollhom ċerti ideat li tieħu gost tismagħhom u dawn ikunu jistgħu jikkontribwixxu għal dibattitu komprensiv. U naħseb li pajjiżna, biex jimxi ‘l quddiem, irid jidħol fil-fond iktar minn hekk. Jagħmlu min jagħmlu mhux importanti. Jekk hemm bżonn jagħmlu l-Gvern, imma li fid-diskussjonijiet mal-Gvern u mal-Oppożizzjoni ngħidu x’hemm bżonn isir, ngħidu li trid issir din l-investigazzjoni jew li jrid isir dan l-istudju. Nerġa’ ngħid li jagħmlu min jagħmlu mhuwiex importanti. L-importanti li jsir ħalli d-dibattitu jimxi ‘l quddiem. 

It-teknoloġija qiegħda tinbidel u l-mod ta’ kif nanalizzaw qed issir aktar sofistikata.  Meta ssiefer jew meta taqra tara li pajjiżi li huma agħar minna qegħdin jagħmlu qabżiet kbar. U żgur ma tistax tibqa’ kwiet u rieqed imma trid tgħid li d-dinja qed tinbidel u jekk ma niġrux se jgħadduna. Din qed ngħidha lilkom għax intom tistgħu tgħiduha lili. Tafu li qegħdin naqblu fuqha din, però għandna bżonn li d-dibattitu fil-pajjiż nipprovaw ngħolluh ftit. Jien mhux se noqgħod ngħid tort ta’ min imma kultant nispiċċaw niddibattu affarijiet trivjali. Għalhekk naħseb li xi ħadd irid jgħollih dan id-dibattitu b’mod jew ieħor, però ma jistax jonqos li jsir l-istudju biex ikun hemm dan id-dibattitu daqsxejn ogħla.  

IĊ-CHAIRMAN: Jiena xtaqt inkompli ma’ dak li kien qed jgħid il-Ministru u tista’ tgħid li naqbel mal-punti kollha li semma. Qabel xejn nerġa’ nirringrazzjakom ta’ dan id-dokument għaliex apparti li huwa dokument li qiegħed jagħti l-viżjoni min-naħa tagħkom, qiegħed ukoll joħroġ bir-rakkmandazzjonijiet. Naħseb li jekk wieħed jara dan id-dokument waħdu ftit li xejn jista’ ma jaqbilx miegħu. Veru li hemm rakkmandazzjonijiet, però ammont sostanzjali mir-rakkmandazzjonijiet huma iktar xeħta ta’ statements milli course of action. 

Fl-introduzzjoni tagħkom għedtu li dan kien dokument b’differenza għax ma sarx minn ekonomisti imma sar minn key players li qegħdin fl-industrija, u allura kont nistenna li ladarba dawn ir-rakkmandazzjonijiet ġejjin minn key players li qegħdin jaħdmu fl-industrija, ikollhom iktar lagħqa ta’ course of action milli forsi statements li kulħadd jaqbel magħhom. Pereżempju, li trid tara l-ekonomija tkompli tikber, li trid tara li jkun hemm sostennibilità tal-enerġija, eċċ., kulħadd jaqbel magħhom. Għalhekk kont nistenna li nara l-metodu ta’ kif wieħed irid jasal hemmhekk. Naħseb li l-Kamra tal-Kummerċ għandha l-lussu li tagħti - mingħajr ħsieb politiku - metodi ta’ course of action fuq kif jistgħu jsiru ċerti affarijiet. U naħseb li għandha tkun il-Kamra tal-Kummerċ li tmur dak il-pass ‘il quddiem u tgħid li jekk mhux fuq l-ekonomija kollha, kif qal il-Ministru, imma ejja niffokaw fuq dawn it-tliet setturi partikolari u ngħidu x’inhu l-course of action li rridu nieħdu biex nilħqu din il-viżjoni. Wieħed forsi jista’ jiddiskuti wkoll dokumenti ‘l quddiem.  

IS-SUR KEVIN J BORG: Din li għandkom quddiemkom hija summary. Issa mhux qed ngħid li d-dokument sħiħ joħroġ b’dak kollu li qed tgħid inti u bis-soluzzjonijiet kollha, però dak li għamilna fil-passat, pereżempju waħda mir-rakkmandazzjonijiet li konna ressaqna, fil-fatt ġiet attwata. Li ġara kien li l-Kamra tal-Kummerċ, flimkien mal-Gvern, poġġew bilqiegħda sabiex ifasslu pjan fuq waħda mir-rakkmandazzjonijiet, in-numru 32, li wasslet għall-kreazzjoni ta’ Trade Malta. Hemmhekk we thrashed out the issue kompletament mill-bidu sal-aħħar u ġiet ikkreata din l-entità. Ma jfissirx li ma nistgħux nagħmluha fuq affarijiet oħra, però dak li qed ngħid jien hu li fid-dokument totali hemm ħafna iktar dettalji milli għandkom fuq dan is-sommarju.  

IĊ-CHAIRMAN: Mhux qed ngħid li dan id-dokument m’għandux isir imma qiegħed ninstiga biex tmorru għall-pass li jmiss f’ċerti areas partikolari. Qed ngħid hekk għax naħseb li l-Kamra tal-Kummerċ għandha l-assi meħtieġa, mhux bilfors inkwantu ta’ finanzi, imma għandha l-kuntatti mal-istakeholders kollha sabiex tkun tista’ tagħmel dan. Jiena xtaqt nisma’ l-opinjoni tagħkom, speċjalment fuq is-servizzi tas-saħħa u fuq is-servizzi edukattivi, fejn intom semmejtu to create a new economic sector. Xtaqt l-opinjoni tal-Kamra tal-Kummerċ fuq l-iżviluppi li qegħdin isiru f’dawn iż-żewġ areas partikolari, bl-American University of Malta, b’Barts, eċċ., kif qegħdin taraw li se jiżvolġi fid-dokument tagħkom fuq dawn iż-żewġ setturi?  

IS-SUR ANTON BORG: Sur President, l-ewwel nett nirringrazzjakom tal-mistoqsijiet tagħkom u se nibda billi nwieġeb il-mistoqsijiet tal-Onor. Claudio Grech. S’issa ftit kien hemm rakkmandazzjonijiet li ttieħdu mill-Gvern, fosthom kif semmejna aktar minn darba, it-Trade Malta. Però hemm ħafna work in progress. Jekk nieħdu pereżempju, ir-rakkmandazjoni tagħna fuq l-export credit guarantee, hemm diskussjonijiet għaddejjin mal-PWC Germany biex naraw kif din tista’ terġa’ tiġi introdotta hawn Malta peress li kienet diġà teżisti qabel. Jekk qegħdin nitkellmu fuq is-settur edukattiv, li huwa wieħed mis-setturi li qegħdin nippromwovu, illum diġà għaddiet mill-kabinett PPP oħra mal-Kamra tal-Kummerċ. U hawnhekk qiegħed ngħid għal Education Malta.  

Is-settur tas-saħħa, li aħna identifikajnieh bħala ċentru ieħor ta’ eċċellenza, hemm żviluppi kbar għaddejjin fil-pajjiż, jiġifieri hemm ħafna work in progress. Li xtaqna nagħmlu – u dan li se ngħid issa se jwieġeb kemm lill-Ministru Scicluna kif ukoll lilek Sur President - u forsi hemmhekk fejn nistgħu nkunu iktar proattivi biex inkomplu nsegwu x’qed ngħidu hawnhekk, huwa li aħna għamilna eżerċizzju fejn dawn it-52 rakkmandazzjoni qsamniehom taħt il-ministeri differenti. Allura jista’ jkun hemm rakkmandazzjonijiet li jolqtu aktar minn ministeru wieħed għax jekk qed ngħid li għandna nippromwovu kultura ta’ eċċellenza u li l-kultura ta’ kollox jgħaddi m’għandhiex tibqa’ teżisti, dik tiġi l-ewwel u qabel kollox u ma tistax tgħid li taqa’ taħt ministeru wieħed. Issa jien ma naħsibx li qiegħed isir biżżejjed. Dan inkiteb fl-2013, jiġifieri għaddew tliet snin u m’aħniex kuntenti dwar jekk sarx biżżejjed. Imma rridu ngħidu wkoll li saru affarijiet.  

Issa se nsemmi tnejn jew tliet rakkmandazzjonijiet li verament nixtiequ naraw. Nixtiequ naraw l-Investment Bank imwaqqaf kemm jista’ ikun malajr għax jista’ jgħin ħafna lill-kumpaniji. Nixtiequ naraw għajnuna bħala venture capital lill-kumpaniji ż-żgħar u lill-SMEs. Nixtiequ nikkonkludu kemm jista’ jkun malajr fuq l-export credit guarantee għax għandek ċerti kumpaniji żgħar li, għalkemm tgħinhom biex ifittxu swieq ġodda, trid tgħinhom ukoll fil-working capital tagħhom. Tista’ ssibilhom swieq ġodda imma jekk m’għandhomx working capital biex jaħdmu, sfortunatament mhux se jkunu jistgħu jesportaw.  

Nixtiequ naraw – u nerġa’ ngħid li din mhijiex xi ħaġa tal-ministeri biss – bidla fil-mentalità ta’ kif nagħtu servizz. Nipprovaw inżidu daqsxejn il-kwalità fl-affarijiet kollha li nagħmlu, però onestament, ma naħsibx li din hija responsabilità tal-klassi politika biss imma hija responsabilità tal-organizzazzjonijiet kollha, fosthom tal-Kamra tal-Kummerċ. Mhijiex faċli u jekk qegħdin nippretendu li għandha tagħmilha l-Kamra tal-Kummerċ waħedha m’aħniex qegħdin inkunu realistiċi. Jien qed ngħid li kulħadd għandu jagħti daqqa t’id. U biex din issir irridu nkunu konvinti li għandna bżonnha. Jekk m’aħniex konvinti li għandna bżonnha lanqas se tibda. Dawn huma t-tliet rakkmandazzjonijiet li staqsejtni dwarhom u li nixtiequ naraw li jseħħu kemm jista’ jkun malajr.  

Rigward sfidi ekonomiċi rrid ngħid li ftit tas-snin ilu konna għamilna survey dwar x’inhuma l-problemi biex tespandi hawn Malta. U dan nagħmluh fuq bażi regolari. Ftit snin ilu kont issemmi l-access to finance imma llum, naħseb ‘il fuq minn 90% jgħidulek li ma ssibx biżżejjed nies biex jaħdmu. Din mhijiex limitata għas-settur tal-manifattura jew limitata għal xi settur partikolari imma hija across the board. Nies li qegħdin jaħdmu fis-settur turistiku, b’mod partikolari fir-ristoranti u fil-kafeteriji, eċċ., illum bil-kemm jifhmuk meta tiġi biex tordna xi ħaġa għax qed ikollna ħafna expatriates li jiġu jaħdmu Malta. Intom tafu bl-eluf kbar li daħlu jaħdmu Malta fl-aħħar sentejn biss, jiġifieri jekk m’iniex sejjer żball qegħdin nitkellmu fuq madwar 27,000 ħaddiem reġistrati! Illum nikkalkolaw li hawn madwar 4,000 vacancies f’Malta li ma nistgħux nimlewhom!   

IĊ-CHAIRMAN: Intom qegħdin taraw mismatch jew lack of supply?  

IS-SUR ANTON BORG: Lack of suply across the board. Jekk jirnexxilna nisfruttaw is-sitwazzjoni għall-ġid tal-pajjiż, billi nissimplifikaw kif nistgħu biex inġibu iktar expatriates jaħdmu Malta ... Ta’ xejn ngħidu li rridu nkabbru l-pool tal-labour force hawn Malta jekk mhux se nġibu nies minn barra, u ħafna min-nies li huma lesti li jiġu jaħdmu f’Malta huma minn barra l-Unjoni Ewropea, fejn minn hemmhekk nafu li biex iġġib il-work permits u l-visas hija sfida enormi! Meta tgħid sfida ta’ labour force tinkludi l-visas u l-work permits. Jiġifieri din hija xi ħaġa estiża ħafna. Dawn huma sfidi kbar li qegħdin niltaqgħu magħhom bħalissa. 

Other than financial services liema settur qegħdin naraw tkabbir fih? Jekk tara r-riżultat tas-sena l-oħra, tara li kien hemm tkabbir f’kull settur bl-eċċezzjoni tal-manifattura. Il-manifattura naqset b’0.4% però, meta you zoom in the manifacturing, u tneħħi s-settur dominanti, tinduna li l-bqija tal-manifattura kibret ukoll f’termini reali. Jekk se jkollok settur li qed jikber ħafna iktar percentage wise, x’imkien ieħor se jidher percentage bil-minus biex tibqa’ 100% total. Jiġifieri f’termini reali ma naħsibx li qegħdin ngħidu li hemm xi problema kbira fil-manifattura għax din qiegħda tkompli tiċkien. Mhijiex bl-eċċezzjoni ta’ settur wieħed.  Però, f’termini ta’ persentaġġi, se jkollok x’imkien fejn se jinżel jekk kollha qegħdin jitilgħu biex inti tibqa’ bil-100%.  

Fl-aħħar sena min jaf kemm staqsewni f’interviews fuq x’nattribwixxi għal dan ir-riżultat tal-ekonomija. Jien ngħid li r-riżultat tal-ekonomija tal-lum żgur li mhuwiex xi riżultat ta’ xi miżuri kbar li ttieħdu minn dan il-Gvern fi tliet snin għax ma jistax ikollok riżultat daqshekk malajr. Dawn kienu ppjanati minn qabel biex dawn is-setturi jikbru kollha, però ngħid ukoll li dan il-Gvern m’għamel xejn biex jiddisturba dan it-tkabbir. Anzi ħa ċerti miżuri biex ikompli jgħin dak it-tkabbir. Hawnhekk mhux se nkun politiku u ngħid dak il-Gvern u dan il-Gvern! Dan huwa riżultat ta’ ekonomija diversifikata u dik hija r-risposta tiegħi. Illum l-ikbar settur li għandna f’Malta huwa s-settur tat-turiżmu, li b’mod dirett u b’mod indirett, jikkontribwixxi għal 30%. Però m’għandniex xi settur dominanti li jpoġġi l-ekonomija f’riskju għax tkun tiddependi minn settur wieħed. Qegħdin naraw tkabbir fis-settur tal-iżvilupp tal-gaming, liema settur baqa’ jikber. U bħalissa qegħdin naraw tkabbir fil-kostruzzjoni u fl-internal consumption. Fil-fatt l-internal consumption qed jikkontribwixxi għal parti kbira mit-tkabbir ekonomiku tagħna.  

L-Onor. Bonnici staqsa fuq it-taħriġ tal-ħaddiema imma l-ewwel irid ikollok il-ħaddiema xi tħarreġ! Illum lanqas issib nies biex timpjega! Aħna naqblu li għandu jkun hemm taħriġ għall-ħaddiema, b’mod partikolari għal dawk li jaqilgħu l-inqas imma qegħdin noqorbu fi stat fejn kumpaniji qegħdin jieħdu l-ħaddiema ta’ ħaddieħor u l-pagi telgħin. Se nibdew naraw il-pagi telgħin, li fiha nnifisha, jekk tgħidha hekk, hija tajba però rridu noqogħdu attenti mill-kompettitività tagħna wkoll. Nerġa’ nitlobkom biex din teħduha bħala nota għax din hija l-akbar sfida li għandna u nitlobkom biex timbottaw ħalli jkun hemm simplifikazzjoni fil-visas u fil-work permits. Hemmhekk għandna opportunità li jekk indumu biex naħdmu fuqha se nitilfuha!  

Il-Ministru Scicluna qalilna li dan mhuwiex dokument xjentifiku u aħna naqblu mija fil-mija miegħu. U għalhekk inħossu li huwa dokument ta’ valur tajjeb għax jista’ jkollok ekonomisti b’ħafna teoriji imma dawn huma nies, CEOs, li qed iħaddmu l-kumpaniji, li qegħdin jaraw x’inhuma l-isfidi li jridu jħabbtu wiċċhom magħhom ta’ kuljum u li qed jgħidu li xorta jħossu li f’dawn is-setturi Malta tista’ teċċella. Il-course of action li ħadna fuq is-saħħa u l-edukazzjoni diġà rrispondejt fuqha.  

Dan id-dokument, mhux li ġejna nitkellmu fuqu llum, jikkonċentra fuq is-settur tal-manifattura biss. Kif tafu l-Ewropa ħarġet miri li sal-2020 irid ikun hemm 20% kontribuzzjoni lill-GDP ġejja mill-manifattura. U minn studju li sar mill-German Employers dik tfisser another 10% indirect, jiġifieri l-manifattura tħaddem it-trasport, il-banek, il-logistics u ħafna setturi ta’ servizzi. Mela dak ifisser li kull 20% kontribuzzjoni mill-manifattura se tissarraf f’10% indirett fis-servizzi. Aħna għamilna s-suġġerimenti tagħna biex jiġi inkorporat dokument wieħed ta’ Business Europe, li ġie ppreżentat lit-tliet presidenti sentejn ilu fl-Ewropa. 

Kull rakkmandazzjoni li għamilna f’dan id-dokument ġiet inkorporata - kważi kważi kien hemm ċertu wording li kien l-istess - fid-dokument Ewropew, ħlief li aħna ma tkellimna xejn fuq it-trasport bit-trains għal raġunijiet ovvji. Imma fl-Ewropa bħalissa qegħdin jagħtu importanza kbira lir-railway network li qegħdin jikkreaw bejn il-Ġermanja u ċ-Ċina through r-Russja. Issa smajna li l-Latvja qed jagħmlu waħda għan-north u s-south biex ikun hemm connection mal-istess railway trade. Other than that aħna rrakkmandajna dawn it-tmien punti ta’ kompettitività li ġew inkorporati kollha. Issa ħalli niġi lura għal dan id-dokument.

Nixtieq ngħidilkom li dan id-dokument ġie konkluż f’Mejju tal-2014 u ġie ppreżentat lill-Prim Ministru u lill-Kap tal-Oppożizzjoni f’Ġunju tal-2014. Imbagħad ġie ppreżentat lill-membri tagħna u lill-media f’Lulju tal-2014 u f’Settembru ddiskutejnieh fl-MCESD. Dan kien il-follow-up tal-Kamra tal-Kummerċ fuq id-dokument. Fis-7 ta’ Novembru tal-2014 ġie organizzat dibattitu fil-Kamra bejn il-Prim Ministru u l-Kap tal-Oppożizzjoni u llum ġejna nippreżentawh lilkom f’dan il-Kumitat. Dak huwa x’sar s’issa. Sar ukoll eżerċizzju fejn qsamna 52 rakkmandazzjoni taħt il-ministeri differenti u nixtiequ li jkollna l-opportunità li niddiskutuhom ministru ministru, u fejn nistgħu naraw li jifformaw parti minn dawn ir-rakkmandazzjonijiet.  

Wieħed jista’ faċilment jinnota li dan id-dokument ġie rikonoxxut mill-Oppożizzjoni u din daħħlitu b’mod formali f’dokument simili li ppubblikat hi stess. U ġie rikonoxxut ukoll mill-Gvern, li min-naħa tiegħu qed jipromwovi b’mod attiv il-11-il settur ekonomiku li jelenka d-dokument tagħna. Nerġa’ nirrepeti li hawnhekk għandna 11-il rakkmandazzjoni. Fil-Vision 2015 kien hemm seba’ setturi ta’ eċċellenza li Malta laqtet sitta minnhom. Jekk tara x’kienu dawn is-setturi ta’ eċċellenza fil-Vision 2015 taraw li l-logistics ma żviluppajnihx biżżejjed. Il-bqija kollha lħaqniehom. Erġajna daħħalna l-logistics, jiġifieri l-avjazzjoni, il-marittimu, eċċ., għaliex inħossu li fil-logistics għandna opportunità imma li, għal darb’oħra, qegħdin neħduha bil-kalma kollha u se jispiċċa jeħodhielna ħaddieħor! Din hija l-problema li nħossu wkoll għax fis-settur privat ngħaġġlu aktar fl-affarijiet.  

Il-Gvern issieħeb mal-Kamra tal-Kummerċ meta waqqaf it-Trade Malta u l-Gvern ippromwova rakkmandazzjonijiet varji minn tagħna fost il-ministri kollha. Fost dawn insibu l-għoti ta’ għajnuna għan-negozji li jfittxu li jiksbu standards internazzjonali. Dik fil-fatt kienet waħda mir-rakkmandazzjonijiet tagħna li qiegħda tiġi mwettqa. Jiġifieri min irid jagħmel ISO qed jgħinuh finanzjarjament. Hemm skemi biex titkabbar il-kontribuzzjoni tal-immigranti irregolari fostna u tingħata importanza akbar lill-aspett tal-kwalità fit-tenders tal-Gvern. Hemm kumitat li qiegħed fuqu l-viċi president, fejn qed jidħlu miżuri biex mhux il-prezz biss jgħodd imma anke l-kwalità tax-xogħol. Minkejja dan ir-rikonoxximent inħossu li l-pajjiż xorta għandu jifformalizza l-viżjoni tagħna f’dokument li jservi b’mod uffiċjali bħala gwida għall-istakeholders kollha fil-pajjiż, bl-allokazzjoni ta’ riżorsi skarsi f’pajjiżna, speċjalment bħala gwida lill-investituri tagħna, kemm lokali kif ukoll barranin. Nirringrazzjakom. 

IĊ-CHAIRMAN: Nirringrazzja lill-Kamra tal-Kummerċ ta’ din il-preżentazzjoni u għall-kummenti tagħkom. Żgur li din mhux se tkun l-aħħar darba li se nkunu qegħdin niltaqgħu flimkien f’dan il-Kumitat. Min-naħa tiegħi nkompli fuq l-appell li għamel l-Onor. Claudio Grech li dan il-Kumitat huwa pjattaforma, kif tistgħu taraw, ta’ diskussjoni li tmur lil hinn mil-livell partiġġjan politiku, u naħseb li l-Kamra tal-Kummerċ għandha tuża kemm jista’ jkun dan il-Kumitat sabiex tpoġġi fuq l-aġenda ċerti items li tħoss li jixirqilhom li jkun hemm diskussjoni fuqhom. Min-naħa tiegħi nagħlaq id-diskussjoni hawnhekk u naġġornaw għal-laqgħa li jmiss. Nirringrazzjakom.  

Fit-7:47 p.m. il-Kumitat aġġorna għal data li għandha tiġi kkomunikata aktar tard.

